
	खबरबात
	एप्रिल ते जून २०२६

	संस्थेबद्दल
	स्वप्न
	प्रत्येकाला शिक्षण, अभिव्यक्ती, सहभाग तसेच भाषा-संस्कृतीसह सन्मानपूर्वक जगण्याचा अधिकार मिळेल.
	ध्येय
	मातृभाषा आधारित बहुभाषिकता  दृष्टीकोनातून औपचारिक, अनौपचारिक व सहज शिक्षणाच्या संधी निर्माण करणे.

	मूल्ये
	समानता , कार्यनिष्ठा       प्रामाणिकपणा,  स्वामीत्व
	उन्नती ही स्वयंसेवी संस्था ११ वर्षांपासून प्रामुख्याने वंचित आणि सेवा-अभावित अशा आदिवासी समाजघटकांसाठी शिक्षण, युवा-विकास आणि समुदाय विकास या क्षेत्रामध्ये कार्य करते.
	आम्ही शाळा, शिक्षक आणि स्वयंसेवी संस्थांशी (NGOs) सहयोग करीत शिक्षण गुणवत्ता सुधारण्यासाठी कार्य करतो.
	उन्नती चार प्रमुख कार्यक्रम राबवते: १) मातृभाषा आधारित बहुभाषिकता माध्यमातून साक्षरता व शिक्षण २) शाळा वाचनालय कार्यक्रम, ३) गाव पातळीवरील वाचनालय उपक्रम, ४) आदिवासी किशोरवयीन मुलींसाठी नेतृत्व विकास कार्यक्रम.
	हे सर्व उपक्रम महाराष्ट्रातील अकोट तालुका (अकोला जिल्हा) आणि शहापूर (ठाणे जिल्हा) येथे राबवले जातात.


	ठळक घडामोडी
	दि. ७ मे २०२६ रोजी कुसुमकोट येथे मेळघाट परिषदेने आयोजित केलेल्या संवाद सत्रात उन्नती संस्थेचे कार्यकर्ते तिकाराम व गोकुळ यांनी सहभाग नोंदविला. यावेळी उन्नती संस्थेच्या विविध शैक्षणिक साहित्यांचे प्रदर्शन मांडण्यात आले. .
	मार्च ते एप्रिल २०२६ या कालावधीत उन्नती संस्थेचा वार्षिक आढावा दोन टप्प्यांत पार पडला. या प्रक्रियेत वर्षभर राबविण्यात आलेल्या कार्यक्रम निहाय विविध उपक्रमांचा, साध्य झालेल्या उद्दिष्टांचा, आव्हानांचा सविस्तर आढावा घेण्यात आला. यासाठी दि. २४ मार्च ते ९ एप्रिल दरम्यान अंतर्गत, तर दि. १३ ते १६ एप्रिल दरम्यान व्यवस्थापन मंडळासमोर कार्यक्रमनिहाय कामाचे सादरीकरण करण्यात आले.
	संस्थेच्या उन्हाळी प्रशिक्षणात काही विषयांसाठी संघ सदस्यांनीच प्रशिक्षक म्हणून जबाबदारी घेतली. यातील काही जण अशी भूमिका आयुष्यात प्रथमच करीत होते. असे असले तरीही, पक्की पूर्वतयारी करून आपल्या विषयाचे त्यांनी अत्यंत आत्मविश्वासाने प्रशिक्षण दिले. ही संधी मिळाल्यामुळे त्यांचा उत्साह दुणावला व स्व-प्रतिमा उंचावली. सुभाष केदार, गायत्री लोणकर, शीतल तोडकर, भारती जाधव, भारती पडवळ, संतोष लोणकर या सर्वांचे खूप अभिनंदन.
	याच काळात उन्नती संस्थेचे ध्येय, स्वप्न, ब्रीदवाक्य व संस्थेची मूल्य यांची पुनर्तपासणी होऊन त्यात आवश्यक ते बदल करण्यात आले.  सर्वांच्या सहभागाने अत्यंत तगडी प्रक्रिया झाली, जी संस्थेचे सहकारी श्री इब्राहीम अफगाण यांनी संचालित केली. प्रत्येकाने उपस्थित केलेल्या प्रश्नांना मिळून उत्तरे शोधण्यासाठी, प्रत्येकाचे समाधान होण्यासाठी या प्रक्रियेला पुरेसा वेळ देण्यात आला. परिणामी, सर्व संघ समाधानी व आनंदी झाला.

	क्षेत्र घडामोडी
	भाषा ही मुलांच्या अनुभवांची, संस्कृतीची आणि ओळखीची वाहक
	मेळघाटच्या डोंगर-दऱ्यांमध्ये शिक्षणाचा दिवा पेटवण्याचे काम सदया संस्था गेली तीन वर्षे सातत्याने करत आहे. मे २०२६ मध्ये संस्थेच्या या प्रवासाला तीन वर्षे पूर्ण झाली. या आनंददायी क्षणाचा उत्सव चिखलदरा तालुक्यातील पाटकहु या गावात साजरा करण्यात आला, ज्यात गावकरी, विविध संस्थांचे प्रतिनिधी आणि शिक्षण क्षेत्रात काम करणारे अनेक जण उपस्थित होते. या कार्यक्रमात प्रमुख पाहुण्या म्हणून उन्नती संस्थेच्या संचालक हेमांगी जोशी उपस्थित होत्या.
	आपल्या मनोगतात त्यांनी मुलांच्या भाषेचे महत्त्व सोप्या शब्दांत मांडले. त्या म्हणाल्या की, ‘प्रत्येक मुलाची भाषा ही त्याच्या अनुभवांची, संस्कृतीची आणि ओळखीची वाहक असते. मुलांच्या भाषेला शिक्षणात योग्य स्थान मिळाले तर त्यांचे शिकणे अधिक अर्थपूर्ण आणि आनंददायी होते. त्यामुळे मुलांची भाषा जपणे, तिला अभिव्यक्त होण्यासाठी संधी देणे आणि शिक्षण प्रक्रियेत तिचा सन्मान राखणे ही शिक्षक आणि समाजाची महत्त्वाची जबाबदारी आहे’. त्यांच्या या विचारांनी उपस्थितांना मुलांच्या मातृभाषेकडे नव्या दृष्टीने पाहण्याची प्रेरणा दिली.


	क्षेत्र घडामोडी
	खोज संस्थेसाठी गाण्यांचे प्रशिक्षण

